Avgerð frá Skatta- og avgjaldskærunevndini

Avgerð tikin 17.12.2003

Mál nr. 03-02-21-5 / 03-03-F31-3

- skattseting

- gáva

- mvg-uppgerðir  


Samandráttur:

Inntøkan hjá skattgjaldara, sum var húsasmiður, varð hækkað við 178.628 kr. Skattgjaldarin kærdi avgerðina, tó avmarkað til 124.757 kr. til kommunalu skattakærunevndina. Skattgjaldarin segði, at talan var um lán frá pápabeiggja. 

  Mvg-uppgerðirnar fyri 1996 vórðu hækkaðar soleiðis, at útgangandi avgjaldið varð hækkað við 124.757 kr. Hendan hækking komst av, at Toll- og Skattstovan hevði mett upphæddina uppá tilsamans 124.757 kr. at vera inntøka av arbeiði t.v.s. umsetningur í virkinum hjá skattgjaldaranum. Broytingarnar í mvg-uppgerðu​num fyri 1996 førdu við sær eina hækking uppá 49.830 kr. av meirvirðisgjaldstilsvarinum. 

  
Skattgjaldarin kærdi mvg-hækkingina til Meirvirðisgjaldskærunevndina. 

  Kommunala skattakærunevndin tók avgerð um skatt​set​ing​ina fyri 1996, har sagt varð, at tær 124.757 kr. vóru at meta sum skattskyldug inntøka. 38.000 kr. av teimum 124.757 kr. vóru inntøka fyri arbeiði, og restin t.v.s. 86.757 kr. vóru at meta sum skatt​skyldug gáva. 


Báðir partar kærdu avgerðina til Skatta- og avgjaldskærunevndina. 

Skattgjaldarin gjørdi galdandi, at talan var um lán frá pápabeiggja, meðan T&S helt fast við at talan var um inntøku fyri arbeiði.  

  Skatta- og avgjaldskærunevndin segði, at tá umstøðurnar soleiðis ikki á nakran hátt talaðu fyri, at peningurin uppá 124.757 kann vera givin skattgjaldaranum sum gáva ella lán frá pápabeiggja, og tá Toll- og Skattstovan hinvegin hevur kunnað víst á, at tað er mest sannlíkt (grundet formodning), at talan var um skattskylduga lønarinntøku, avgjørdi Skatta- og avgjalds​kæru​nevnd​in at geva Toll- og Skattstovuni viðhald í kæruni. Hetta hevði við sær, at allar tær 124. 575 kr. vóru at skatta sum løn​ar​inntøka av húsa​smíðs​virkseminum hjá skattgjaldaranum. Tí fekk Toll- og Skattstovan viðhald. 
Málslýsing:

Málið snýr seg bæði um skattsetingina og mvg-uppgerðirnar hjá skattgjaldara fyri 1996. Skatt​gjald​ar​in rak tá vinnu sum húsasmiður.

Skattsetingin 1996

Toll- og Skattstovan hevur við skrivi dagfest 30. nov. 2001 hækkað inntøkuna, ið skattgjaldaranum sambært sjálvuppgávuna hevur givið upp til skattingar fyri 1996 frá 66.465 kr. til 245.093 kr. t.v.s ein hækking uppá 178.628 kr. Hækkingin er samansett soleiðis:

Inntøka av egnum virki samb skrivi 31.10.01
110.193,00

+ inntøka av húsaleigu: inntøkur 66.000 – 43.857
22.143,00

+ onnur inntøka: 38.000 + 10.000 + 8.000 + 5.900 + 7.000 + 7.000 + 7.000 + 41.857
124.757,00
Inntøkur tilsamans
257.093,00

- eftirløn arfrádrátt 12x1.000 kr. flutt til Føroya Lívstrygging
    12.000,00

Skattskyldug inntøka broytt til
245.093,00

Skattahækkingin varð í des. 2001 kærd til Kommunalu skattakærunevndina, Tórshavnar Øki. Kæran varð avmarkað til tær 124.757 kr.

Mvg-uppgerðirnar fyri 1996

Mvg-uppgerðirnar fyri 1996 hevur Toll- og Skattstovan hækkað soleiðis, at útgangandi avgjaldið er hækkað við 124.757 kr. Hækkingin er gjørd við skrivi dagfest 12.07.2002. Hendan hækking kemst av, at Toll- og Skattstovan hevur mett upphæddina uppá tilsamans 124.757 kr. at vera inntøka av arbeiði t.v.s. umsetningur í virkinum hjá skattgjaldaranum. Broytingarnar í mvg-uppgerðunum fyri 1996 føra við sær eina hækking uppá 49.830 kr. av meirvirðisgjaldstilsvarinum. Hækkingin er sam​an​sett soleiðis: 

Sølu-mvg
183.090 + 124.757 = 307.847 x 25%
76.961,00

- keyps-mvg
8.697 + 1.560 + 1.641 + 29.913 = 41.811 x 25%
10.452,00

- íløgu-mvg
24.492 x 25%
   6.123,00

Avgjaldstilsvar

60.386,00

- áður avroknað til landskassan samb. innsend avrokningarskjøl
10.556,00

Hækking av meirvirðisgjaldstilsvarinum
49.830,00

Mvg-hækkingin varð í august 2002 kærd til Meirvirðisgjaldskærunevndina. 

Tá mvg-hækkingin var ein fylgja av broytingunum í skattsetingini fyri 1996, avgjørdi Kæru​stovn​urin at bíða við at leggja mvg-kæruna fyri Skatta- og avgjaldskærunenvdina inntil Kommunala skatta​kærunevndin hevur tikið avgerð um skattsetingina. 

27. januar 2003 tók Kommunala skattakærunevndin, Tórshavnar Øki avgerð um skatt​set​ing​ina av 1996, har teir siga, at tær 124.757 kr. eru at meta sum skattskyldug inntøka. 38.000 kr. av teimum 124.757 kr. eru inntøka fyri arbeiði, og restin t.v.s. 86.757 kr.  eru at meta sum skatt​skyldug gáva. 

Kommunala skattakærunevndin lýsti skattamálið soleiðis: 

”Skrásettir grannskoðarar hava í skrivi frá 19. desember 2001 kært um álíkningina fyri árið 1996, sum Toll- og Skatt​stova Føroya hevur fráboðað tygum í skrivi frá 30. november 2001.

  Í skrivi frá 2. januar 2002 er Toll- og Skattstovan (T&S) biðin um álit í málinum, og hetta er latið nevndini í skrivi frá 31. januar 2002 saman við ymiskum skjølum.

  Málið snýr seg um, at skattskylduga inntøkan fyri árið 1996 er hækkað við 124.757 kr., sum antin er lán ella arbeiðs​inntøka frá pápabeiggja tygara.

  Í kæruni verður sagt, at tygum eru hækkaður við peningi, sum er lán frá pápabeiggja.

  Tygum føra fram, at tygum vóru ikki vitandi um, at lán frá nærstandandi persónum, sum í hesum føri er ein pápa​beiggi, skuldi førast á ognaruppgerðina.

  Tygum siga eisini, at ætlanin var at gjalda lánið aftur.

  Sambært testamenti frá 11. januar 2000 eru tygum einaarvingur hjá pápabeiggjanum. Pápabeiggin andaðist 18. juli 2000. Lánið var ikki afturgoldið, tá pápabeiggin andaðist.

Støð​an nú er tann, at tygum sjálvur eru arvingur til umrødda lán. Tygum skilja tí ikki, at T&S skattar tygum av hesum pen​ingi sum inntøka fyri arbeiði.

Toll- og Skattstova Føroya sigur í álitinum, at einki skjalprógv er fyri, at peningurin stavar frá lántøku; skattgjaldarin hevur sum skjalprógv sent avrit av testamenti, har pápabeiggin ger skattgjaldaran til einaarving.

Pápabeiggin andaðist 18. juli 2000. Í hesum sambandi fyriliggur ein attest frá skiftirættinum, sum sigur, at pápabeiggin ongar ognir átti (talan er um sonevnt jarðarferðarbúgv).

  T&S heldur, at talan er um inntøku av arbeiði, sum ikki er givin upp til skattingar, og hevur tí lagt 124.757 kr. afturat skatt​skyldugu inntøkuni í 1996. T&S sigur, at av teimum 124.757 kr. eru í hvussu so er 38.000 kr. fyri gjørt arbeiði hjá pápabeiggjanum. Útreiðslurnar til tilfar eru frádrignar í broytta roknskapinum frá 31. oktober 2001 fyri 1996.

Pápabeiggin tók lán í 1996 til umvæling av egnum bústaði, og henda upphædd 96.700 kr. + 3.300 kr. er flutt skatt​gjald​ara​num í tveimum upphæddum sama dag (38.000 kr. + 62.000 kr.).

Pápabeiggin søkti um rentustuðul til lánið, og var hetta játtað honum.

  T&S sigur, at sambært ognaruppgerðum og sjálvuppgávum hjá pápabeiggjanum er eingin kontantur peningur uppgiv​in. Heldur ikki er upplýst, at hann hevur veitt lán.

  T&S vísir til § 110 í skattalógini, sum m.a. sigur, at øll hava skyldu til at lata T&S fullfíggjaða ognaruppgerð, sum er yvir​lit yvir allar ognir og fíggjarlig rættindi við tilskilan av virðinum.

  T&S vísir til landsskattanevndaravgerð frá 7. januar 2002 viðvíkjandi manglandi skjalprógvi fyri peningi, ið ikki er førdur á ognaruppgerðina. Víst verður eisini til landsrættaravgerð TfS 1996. 501 ØLD, har rætturin ikki góðtók frá​greið​ingina hjá skattaborgaranum um, at hann hevði fingið lán frá familju. Lánið kundi ikki skjalprógvast.

  Víst verður eisini til Vegleiðingarskriv Líkningarráðsins s. 158 (VLS ’95), har sagt verður, at somu krøv verða sett til skjal​prógvan av viðurskiftum, sum kunnu hava týdning fyri uppgerðina av eginnýtsluni, sum til aðrar upplýsingar á sjálvuppgávuni.

  At enda sigur T&S, at kærarin ikki kann skjalprógva sínar pástandir fyri inntøkuárið 1996, tí at alt roknskapartilfarið var í einum sethúsum, sum brendu í grund í 2000.

Skattakærunevndin skal um nærstandandi familju siga, at skattliga er nærstandandi familja ommur, abbar, foreldur og avkom o.s.fr., tvs. familja í beinari linju upp og niður, samanber skattalógina § 29, stk. 1, nr. 3.

  Hetta merkir, at um ein t.d. tekur lán ella fær gávu frá systkjum, systkinabørnum ella pápabeiggja, so eru hesi ikki skatt​liga nærstandandi familja. Tey serligu undantøkini, ið eru galdandi fyri nærstandandi familju, eru tí ikki galdandi í slíkum førum. Lagt skal verða afturat, at tað bert eru gávur frá nærstandandi familju, sum eru undantiknar skattskyldu.  Lán skulu altíð upplýsast, sí skattalógina § 110.

  Tær 38.000 kr. Í sambandi við at pápabeiggi tygara tók lán til umvæling av egnum bústaði, var m.a. henda upphædd flutt til tygara. Pápabeiggin fekk rentustuðul játtaðan til hetta lán, eisini fyri hesa upphædd sum tygum siga er lán til tygara. Nevndin kann her leggja afturat, at á umsóknini um rentustuðul stendur viðmerkt, at lánið er fyri umvæling av sethúsum.

  Nevndin skal í hesum sambandi eisini vísa á lóg um stuðul til rentuútreiðslur av lánum § 2, stk. 1, nr. 2, litra a, ið sig​ur, at rentustuðul verður veittur fyri rentur av lánum, sum eru tikin til keyp ella bygging, umvæling ella umbygging av egn​um bústaði.

  Hetta merkir, at um ein partur av láninum var tikin fyri at veita tygum lán, so hevði pápabeiggi tygara ikki fingið rentu​stuðul fyri tann partin av láninum. Men í hesum føri hevur hann fingið stuðul fyri rentur av øllum láninum. Tí kann henda upphædd ikki vera lán til tygara. Tær 38.000 kr. eru tí skattskyldug inntøka hjá tygum.

  Tann kontant innsetti peningurin (í alt 44.900 kr.).  Einki skjalprógv er fyri, hvar hesin peningur stavar frá, og hvat hann er fyri.

  Nevndin kann í hesum sambandi vísa á VLS ’95, s. 158, ið sigur, at inntøkur, sum ikki hoyra til uppgerðina av skatt​skyldugu inntøkuni, skulu kunna skjalprógvast í sama mun sum skattskyldugu inntøkurnar.

Vísast kann eisini til Skattakartotekið grein 35-2-50 frá mai 1996, sum sigur um próvbyrðuna: ”De almindelige bevis​byrderegler indebærer imidlertid også, at der er forhold, som det anses for mest nærliggende, at den skattepligtige har ansvaret for at bevise.”

  Við omanfyri standandi í huga er nevndin av tí áskoðan, at tá tygum ikki kunnu skjalprógva ella á annan hátt gera sann​líkt, hvar peningurin stavar frá, so er hesin peningur skattskyldug inntøka.

  Tær 41.857 kr. Henda upphædd er nýtt til innfrían av tygara egna láni. Á skjalinum frá peningastovninum sæst, at peningurin er frá tygum. Sambært T&S hava tygum goldið peningin kontant inn á tygara egna lán.

Eingi prógv eru fyri, hvar hesin peningur stavar frá; hesin peningur er tí skattskyldug inntøka.

  Skattakærunevndin skal tó í hesum høpi vísa á hægstarættaravgerð TfS 1999.404 H, ið vísir, at tað ikki altíð er neyð​ugt, at eitt lániskjal skal vera til taks sum prógv fyri, at peningur stavar frá láni, og at tað heldur ikki altíð er neyðugt, at partarnir hava upplýst hetta á ognaruppgerðini.

  Málið snýr seg um ein pápa, sum lánti soninum 800 tkr. í 1992. Pápin hevði ikki ført hetta sum áogn á síni ognar​upp​gerð, tó hevði sonurin ført lánið sum onnur skuld á síni ognaruppgerð. Tað, sum hægstirættur legði dent á, var, at tað var skjalprógvað, hvussu peningurin var fluttur til sonin, og skjalprógv var eisini fyri, hvussu afturgjaldingin var farin fram. Hetta sást á kontoavriti frá peningastovninum, tí kundi hægstirættur góðtaka, at talan var um lán.

  Tygum hava eingi skjøl at vísa á sum prógv fyri, at talan er um eitt lán. Testamentið, ið víst verður til, nevnir ikki um​rødda lán.

  Tygum siga, at talan er um eitt lán, sum skuldi gjaldast aftur, men hetta lán er tó ikki afturgoldið í 2000, tá pápabeiggin andaðist.

  Víst kann verða til somu hægsturættaravgerð hesum viðvíkjandi; í 1993 lánti sonurin 1,2 mió frá einum A/S hjá pápa​num. Hesaferð var eitt lániskjal gjørt, men felagið hjá pápanum læt ikki roknskap inn fyri 1993, og á fíggjarstøðuni pr. 31.12.93 stóð einki um, at felagið hevði áogn hjá soninum. Á lániskjalinum vóru m.a. afturgjaldstreytirnar nevndar. Lánið var tikið til at keypa obligatiónir fyri, og skuldi lánið afturgjaldast tá obligatiónirnar gingu út í 1994.

  Sonurin kundi ikki prógva, at hann hevði afturgoldið lánið. Men hægstirættur segði, at sjálvt um tað av hesi orsøk seinni er uppstaðin ein skatta- ella avgjaldsskyldug eftirgeving av skuld, so eru tað viðurskiftini pr. 31.12.1993, ið eru galdandi fyri álíkningina av 1993, og tá var talan um eitt lán (grundað á lániskjalið), ið skuldi gjaldast aftur.

  Sama kann verða sagt um tygara viðurskifti, um so var, at talan var um eitt lán, og tygum høvdu arvað hetta lán hjá tyg​um sjálvum, so vóru tað viðurskiftini pr. 31.12.1996, ið vóru galdandi.

  Men herafturat skal verða sagt, at eingi prógv eru fyri, at talan veruliga er um eitt lán; einki lániskjal er gjørt, lánið er hvørki á tygara ognaruppgerð, sum grannskoðari tygara hevur gjørt av nýggjum og sent til T&S 31. oktober 2001, ella á ognaruppgerðini hjá pápabeiggjanum fyri 1996 ella fylgjandi ár.

  Nevndin kann her leggja afturat, at inntøka og ognir sambært sjálvuppgávum og ognaruppgerðum hjá pápabeiggjanum fyri 1995 og 1996 geva ikki møguleika fyri at veita 125 tkr. í láni.

  Tá tað heldur ikki á henda hátt er møguligt at sannlíkgera, at talan skal verða um eitt lán frá pápabeiggja tygara, er hesin peningur skattskyldug inntøka hjá tygum.

  Við ávísing til omanfyristandandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at geva Toll- og skattstovuni viðhald – samanber niðanfyri vísta uppskot.

Uppskot til avgerð
Skattakærunevndin staðfestir, at:

  Álíkningin fyri 1996 stendur við óbroytt, soleiðis at tær omanfyri umrøddu 124.757 kr. eru skattskyldug inntøka hjá tygum, av tí at eingi skjalprógv eru um lán.

  Møguligar viðmerkingar til omanfyri standandi verða tygum/grannskoðarin biðin um at senda skattakærunevndini inn​an 14 dagar.

Svarskriv tygara frá 17. oktober 2002 og fundurin frá 21. oktober 2002:

Í skrivinum frá 17. oktober er hjáløgd ein váttan frá beiggja tygara. Hann váttar m.a. at hava verið vitni til, at pápa​beiggin í fleiri førum hevur lánt tygum pening. 

  Í váttanini stendur eisini, at pápabeiggin einki innistandandi hevði í peningastovnunum, og at so skjótt hann fekk pening (løn, pensjón ella annað), hevaði hann peningin. Hann lá inni við allari síni kontantu ogn, sum var stór, og sum var uppspard gjøgnum alt lívið.

  Beiggi tygara sigur seg verða kláran at vitna um hetta í rættinum, um so skal verða.

  Á fundinum vóru í høvuðsheitum sjónarmiðini í kæruni endurtikin.

  Tygum søgdu, at talan var um lán og ikki arbeiðsinntøku, tygum kundu tó ikki á nakran hátt prógva hetta, og av tí at pápabeiggin er deyður, kann hann ikki vátta hetta.

  Og í 2001 (aftaná tygum fingu bræv frá T&S) høvdu tygum gjørt eitt stórt arbeiði fyri at skjalprógva útreiðslurnar til inntøkurnar fyri 1996, tá tygum arbeiddu sum sjálvstøðugur húsasmiðjur (seinni hava tygum stovnað Sp/f).

Eisini søgdu tygum, at pápabeiggin hevði sagt: ”Eyðun tú veitst, at tú altíð kann koma til mín, um tær tørvar ening”.

  Tygum hava ongantíð goldið nakað aftur, sum tygum hava lænt, og beiggi tygara legði afturat, at um tygum vóru komin við peningi, so hevði pápabeiggin helst ikki vilja tikið ímóti peninginum. Tygum søgdu eisini, at tað helst var undurforstaðið, at peningurin ongantíð skuldi gjaldast aftur.

  Uppá fyrispurning kom fram, at tygum ikki hava upplýst um lánini í skiftirættinum, og heldur ikki um kontanta pening​in, ið pápabeiggin sambært tygum lá inni við.

  Sambært skiftirættinum er búgvið lagt út ”til dækning af begravelsesudgifter”. Sambært § 10 í ”dødsboskiftelov” verður hetta gjørt, tá tað ikki eru pengar/virðir í búnum til meira enn til at gjalda jarðarferðina. Her er altso einki nevnt um kontantan pening ella umrødda lán.

  Tygum søgdu eisini, at tygum yvirtóku eina sparikassa-skuld uppá 21.000 kr. hjá pápabeiggjanum, tá hesin doyði (tygum vóru universalarvingur). At enda segði beiggi tygara, at tit hildu tað verða skeivt av T&S at siga, at talan var um arbeiðsinntøku, uttan at kunna prógva tað.

SKATTAKÆRUNEVNDIN:

Skattakærunevndin skal um váttanina fyrst siga, at hendan er frá beiggja tygara, og talan er tí um partar við áhuga​felags​skapi. Skattarættarliga hava slíkar váttanir ikki sama virði sum váttanir frá pørtum uttan áhugafelagsskap.

  Í váttanini stendur m.a., at pápabeiggin tók peningin út so hvørt, sum peningur kom inn á kontuna, men hetta er ikki í sam​svari við ognaruppgerðirnar hjá pápabeiggjanum, tí í 1995 stóðu uml. 40 tkr. á kontu, í 1996 stóðu 33 tkr. og í 1997 22 tkr.

  Nevndin skal harafturat vísa á, at tað er skjalprógvað, at tygum hava móttikið umrødda pening, sum tygum siga er lán, tað er eisini skjalprógvað, at umrøddi peningur kr. 124.757 (38.000+44.900+41.857) ikki er givin upp til skattingar, og at tygum ikki hava upplýst um hetta ”lán” á ognaruppgerð tygara.

  Út frá tí, sum kom fram á fundinum, er spurningurin, um talan er um arv, arvaforskot, lán, gávu ella inntøku fyri arbeiði – samanber viðgerðina niðanfyri.

Arvur

Talan kann ikki verða um arv, tí at arvur fellur ikki, fyrr enn arvalatari er deyður. Peningurin er frá 1996 og pápabeiggin doyr í 2000.

Lagt skal verða afturat, at tygum ikki gerast einaarvingur fyrr enn 11. januar 2000, og hava sostatt ikki verið arvingur í 1996.

Arvaforskot

Treytirnar fyri, at talan kann verða um arvaforskot, eru:

At hetta skal verða avtalað (t.d. við arvaforskotssáttmála) millum arving og arvalatara, ella

Arvalatari skal ”ensidigt” hava avgjørt, at talan er um arvaforskot (”familie- og arveret” 4. útgáva s. 182)

  Ein slík avtalað er gjørd í 1990, tá m.a. tygum arva ein part av sethúsunum hjá pápabeiggjanum við einum arvafor​skots​sáttmála.

  Sambært frágreiðing tygara á fundinum 21. oktober 2002 so var ikki talan um arvaforskot men um ”lán”. Hetta merk​ir, at talan als ikki kann verða um arvaforskot, tí at tygum og pápabeiggin hava ikki avtalað (hvørki munnligt ella skrivligt), at peningurin skuldi verða arvaforskot.

Lán

Skattligu treytirnar fyri at góðkenna lán sambært skattasiðvenjuni (t.d. eftir avgerðum frá landsskattanevndini) eru fylgjandi:
-Tað skal fyriliggja ein lániavtala, og 

-Tað skal verða avtalað, hvussu lánið skal afturgjaldast (afturgjaldstreytir), og 

-Tað skal verða avtalað, hvussu lánið skal rentast
Tað stendur einki í váttanini, sum beiggi tygara hevur sent nevndini um, at afturgjaldstreytir og renturokning av láninum er avtalað.

  Tygum søgdu á fundinum, at eingin skrivlig avtala var, og at talan var um eina munnliga avtalu. Tygum søgdu, at tygum ongantíð hava goldið nakað aftur til pápabeiggjan av tí lánta. Tygum søgdu eisini, at tað ”nokk” var undir​for​staðið, at ”lánið/ni” ongantíð skuldu gjaldast aftur. Tí kann talan ikki verða um lán í skattligum høpi.

Sum eina staðfesting av hesum kann nevndin leggja afturat, at einki er upplýst á ognaruppgerðini hjá tygum um onnur lán enn banka-/sparikassalán. Sambært § 110 í skattalógini hevur skattgjaldarin skyldu til at upplýsa um alla ogn og skuld. 

Ein onnur staðfesting av, at talan ikki kann verða um lán, er, at tygum sum universalarvingur hava skrivað undir uppá ”Tro og Love og under Eds Tilbud” (tvs. undir revsiábyrgd), at ongar ognir vóru í búnum. Samanber eisini LSK nr. 74/1994.

Gáva

Skattliga definitiónin uppá eina gávu er:
”En gave er en formuefordel,

som modtageren erhverver helt eller delvis vederlagsfrit, og 

som gavegiver yder som et udslag av gavemildhed (i gavehensigt)”   –   (”Lærebog om indkomstskat” 9. útgáva, s. 312)

  Bæði krøvini í definitiónini skulu verða lokin, fyri at talan kann verða um gávu í skattligum høpi.

  Sambært LSK nr. 32/1993 er skattliga treytin fyri, at talan kann verða um eina gávu, at hon skal verða uttan mótveiting.

Um omanfyristandandi krøv verða sett í sambandi við hetta málið, so 

hava tygum (eftir kæruni) fingið peningin (124.757 kr.) uttan at skula lata nakað afturfyri (ongantíð  goldið nakað aftur), og á fundinum søgdu tygum, at pápabeiggin lænti/gav tygum peningin, tí hann vildi hjálpa tygum. Hetta bendir nógv á gávumildheit.

Tygum kalla veitingarnar fyri lán, men treytirnar, sum skattarætturin setir til lán, eru als ikki loknar, men harafturímóti eru treytirnar fyri, at talan er um eina gávu loknar.

Inntøka fyri arbeiði

Ivamál er eisini um, hvørt peningurin er inntøka fyri arbeiði.

  Skjalprógvað er í veruleikanum bert, at tær 38.000 kr. eru frá pápabeiggja tygara, men óvist er, frá hvørjum restin 86.757 kr. (44.900+41.857) av teimum 124.757 kr. stavar frá.

  Tað, sum er prógvað, er, at 38.000 kr. (av teimum 124.757 kr.) eru frá pápabeiggjanum, og skjalprógv er fyri, at henda upphædd er partur av láni, sum pápabeiggin hevur tikið til at umvæla sethúsini við. Tað er eisini prógv fyri, at pápabeiggin hevur søkt um rentustuðul til hetta lán, og at hetta er honum játtað. Sambært § 2 í lóg um rentustuðul so kann rentustuðul bert veitast, um lánið fer til umvæling av sethúsum. Sostatt er her talan um inntøku fyri arbeiði.

Harafturímóti er ikki prógv fyri, at talan skal vera um, at tær 38.000 kr. eru lán/gáva.

  Tað fyriliggur einki skjalprógv fyri, um restin 86.757 kr. (44.900+41.857) av peninginum er inntøka fyri arbeiði. Tí verður frágreiðing tygara løgd til grund fyri at staðfesta, hvussu hesin peningur skal viðgerast skattliga.

Avgerð skattakærunevndarinnar:

Við ávísing til viðgerðina av málinum omanfyri og sambært fyriliggjandi upplýsingum, íroknað frágreiðing tygara/ um​boðum tygara á fundinum 21. oktober 2002, sbr. góðkenda fundarfrágreiðing frá 20. desember 2002 og viðmerkingar frá 8. januar 2003, hevur skattakærunevndin nú av nýggjum á fundi samtykt at broyta áður góðtikna/útsenda ”uppskot til avgerð” frá 23. september 2002 og staðfest niðanfyri standandi avgerð.

AVGERÐ

Skattakærunevndin staðfestir:
At kr. 38.000 verða skattaðar sum inntøka fyri arbeiði eftir skattalógini § 25, stk. 1, og 

  At kr. 86.757 (124.757-38.000) verða skattaðar sum gáva eftir skattalógini § 25, stk. 1, nr. 5, av tí at sambært fyriliggjandi upplýsingum og frágreiðing tygara er talan um gávu, og at sum so er einki beinleiðis prógv fyri, at talan er um arbeiðsinntøku. Onki prógv er fyri, at talan er um lán ella arvaforskot, onki er heldur upplýst fyri skiftirættinum um hetta, og heldur ikki á ognaruppgerðini.”

Hendan avgerð varð í februar 2003 kærd til Skatta- og avgjaldskærunenvdina bæði av skattgjaldaranum og Toll- og Skattaráðnum. 

Kæran vegna skattgjaldaran: Bæði í mun til skattabroytingina og mvg-broytingina verður gjørt galdandi, at tær 124.757 kr. ikki eru inntøka fyri arbeiði, men eru peningur, sum hann hevur fingið sum lán frá pápabeiggja sínum T. Hann ger tí galdandi, at talan er hvørki um skattskylduga inntøku ella avgjaldsskylduga sølu av tænastum, og at Toll- og Skattstovan tí ikki hevur grundarlag at gera tær hækkingar, hon hevur framt í skattauppgerðini og mvg-uppgerðunum fyri 1996. Skattgjaldarin hevur sent inn frágreiðingar frá O, S og B fyri at greiða frá viðurskiftunum millum seg og pápa​beiggjan. O ger í skrivi sínum viðmerkingar til fíggjarviðurskiftini hjá T. Hann sigur, at T hevði fyri vana ikki at seta sín pening í bankan, men heldur at hava hann kontant inni hjá sær sjálvum. Eisini sigur O, at T var rundhandaður, tá hann gav børnunum hjá O gávur ella lánti teimum pening, serliga var tað skattgjaldarin, sum T hevði gott samband við. S greiðir frá, at hann er bróðursonur T og hev​ur verið vitni til, at T í fleiri førum hevur lánt skattgjaldaranum pening, sum hann hevur ligið inni við. B greiðir frá, at hann hevur arbeitt saman við skattgjaldaranum í 90unum, og at sum hann kendi viðurskiftini millum T og skattgjaldaran, so var skattgjaldarin eitt og alt hjá T, og at hann veit, at skatt​gjaldarin plagdi at lána pening frá T, um hann stóð og manglaði pening. 

Umframt hesi skjøl er lagt fram testamentið hjá T, har hann ger skattgjaldarin til einaarving eftir seg og skjøl frá skiftirættinum, sum sýna, at so gott sum einki var í búnum eftir T.

Í kæruskrivi sínum til Skatta- og avgjaldskærunevndina ger umboðið hjá skattgjaldaranum galdandi, at tann peningur, ið skattgjaldarin hevur fingið fyri arbeiði vegna T, er tikin við sum intøka í roknskapinum hjá skattgjaldaranum fyri 1996. Sagt verður, at talan var um eina rokning uppá uml. 62.000 kr., og at hendan upphædd svarar til virðið á tí arbeiði, sum varð gjørt á húsini. Tær 38.000 kr., sum skattavaldið hevur víst á, hevur skattgjaldarin ikki tikið við í roknskapin, tí hetta var ikki partur av arbeiðissamsýningini, tí T av sínum eintingum lat skattgjldaran hendan pening. Fyri rest​ina av teim 124.757 kr. verður aftur víst á, at hetta er peningur, sum skattgjaldarin hevur lánt frá pápa​​beiggja sínum, men at hann tíverri ikki hevur nakað skrivligt um hesi lániviðurskifti. Munnliga avtalan var tó, at peningurin skuldu rindast aftur. At hvørgin av teimum hevur hendan pening við í ognar​uppgerðini er eitt forsømilsi.

Á fundi í Skatta- og avgjaldskærunevndini 17. desember møtti grannskoðarin hjá skattgjaldaranum, skattgjaldarin sjálvur og bróður hansara S. Grannskoðarin greiddi frá gongdini í málinum, og skattgjaldarin endurtók frágreiðing sína um, at peningurin er lán frá pápabeiggjanum T. Víst varð til framløgdu frágreiðingarnar um hesi viðurskifti.

Kæra og viðmerkingar fra Toll- og Skattstovuni, Stýrið: 

Toll- og Skattstovan heldur fast við, at allar tær 124.757 kr. stava frá sølu av vørum og tænastum. Víst verður til § 25 í skattalógini um, at sum skattskyldug inntøka verður roknað alt tað, hin skatt​skyldugi í inntøkuárinum hevur lagt inn í peningi ella peningsvirði uttan mun til, um inntøkan stavar frá Føroyum ella ikki. Víst verður á, at skattgjaldarin hevur ikki prógvað ella á annan hátt gjørt sannlíkt, at upphæddin, sum kærumálið snýr seg um, er annað enn skattskyldu inntøka stav​andi frá sølu av vørum og tænastum. Víst verður aftur á, at tað er prógvað, at T tók lán til húsaum​væling, og at hann síðani flutti 62.000 kr., 38.000 kr. og 3.300 kr. til skattgjaldaran. Allar flyting​ar​nar eru sama dag og frá grannskoðaranum hjá skattgjaldaranum er víst á, at tær 62.000 eru tiknar við í roknskapin fyri 1996 partvíst sum inntøka og partvíst sum útreiðslur vegna tilfar. Restina hevur Toll- og Skattstovan tí mett sum lønarsamsýning. At skattgjaldarin skal hava fingið annan pening frá T í 1996, metir Toll- og Skattstovan ikki vera sannlíkt, tí sambært ognaruppgerð og sjálv​uppgávuna hjá T hevur hann ikki latið lán ella gávur til nakran í 1996, eins og fíggjarviðurskifti hansara heldur ikki geva rúmd fyri at hava lánt ella givið skattgjaldaranum tær 124.757 kr., sum málið snýr seg um, og sum skattgjaldarin sigur seg hava lánt frá T í 1996. 

Toll- og Skattstovan heldur tí fast við, at allar tær 124.757 kr. mugu haldast at vera inntøka fyri arbeiðir, sum skattgjaldarin hevur gjørt, og at peningurin tí er skattskyldugur og eisini eigur at takast við í uppgerðina av sølu-mvg hjá skattgjaldaranum í 1996.

Viðmerkingar og avgerð frá Skatta- og avgjaldskærunevndini:

Av framlagda skjaltilfarinum sæst, at Toll- og Skattstovan hevur framt kanningararbeiði út frá eini greiðari fatan av, at skattgjaldarin hevði inntøku, sum ikki sást í sjálvuppgávum/ognaruppgerðum hansara fyri 1996–2000, tí eginnýtsluuppgerðin vísti munandi negativa eginnýtslu. Kanningar​ar​beiðið hjá Toll- og Skattstovuni førdi til, at Toll- og Skattstovan setti spurningar til fleiri flytingar / inngjaldingar av peningi inn á kontur hjá skattgjaldaranum, og at skattgjaldarin avgjørdi at lata inn nýggja sjálvuppgávu og roknskap, har fleiri av nevndu flytingum / inngjaldingum, sum ikki áður vóru uppgivnar, nú vóru tiknar við sum partur av roknskapi hansara. Eisini komu fram inntøkur, sum ikki vóru skattskyldugar. Hesar broytingar førdu við sær, at eginnýtslan fyri 1996 gjørdist positiv. 

Við nevndu kanning hevur Toll- og Skattstovan fingið prógvað sín illgruna um, at skattgjaldarin hevði aðra skattskylduga inntøka enn hana, sum hann hevði givið upp til skattingar á sjálvuppgávu síni fyri 1996.

Men nakrar av teim av Toll- og Skattstovuni ávístu flytingum og kontantinngjøldum, tilsamans 124.757 kr. sigur skattgjaldarin stava frá láni frá pápabeiggja sínum. Toll- og Skattstovan heldur hinvegin fast við, at talan er um løn og tí um skattskylduga inntøku. 

Kommunala skattakærunevndina hevur avgjørt, at 38.000 kr. eru at rokna sum løn, og restin av teim 124.757 kr. t.v.s. 86.757 kr. er gáva frá pápabeiggjanum t.v.s. eisini skattskyldug inntøka.

Toll- og Skattstovan hevur prógvað, at skattgjaldarin hevur móttikið pening, sum ikki er givin upp til skattingar og eisini beinleiðis prógvað, at stórur partur av hesum peningi er lønarinntøka. Skatta- og avgjaldskærunevndin metir, at út frá hesum umstøðum, og at tað, hóast tær broytingar sum gjørd​ar vóru við nýggja roknskapinum, enn eru fleiri fakturar, sum mangla í rokningsfylgjuni, og eingin frágreiðing finst um, hví so er, er tað mest sannlíkt (skapar ein “formodning fyri“), at eisini tann peningur, sum stavar frá ikki navngivnum persónum er samsýning fyri gjørt arbeið. Próv​byrðan fyri, at hetta ikki er so, liggur tí á skattgjaldaranum. 

Skattgjaldarin hevur í hesum sambandi gjørt galdandi, at talan er um lán frá pápabeiggja sínum T. Frágreiðingarnar, sum familja og vinmaður hjá skattgjaldaranum hava givið, stuðla undir, at tætt sam​band var millum skattgjaldaran og pápabeiggjan, og at tað væl er hugsandi, at skattgjaldarin kann hava fingið pening frá pápabeiggjanum. Eisini er greitt frá, at pápabeiggin ikki hevði pening í peningastovni, tí hann tók alt út, og at tað tí ikki er gjørligt at útvega prógv fyri hesum peningi.

Men skjølini í málinum stuðla tó ikki undir hesar frágreiðingar, tí uppgivna fíggjarstøðan hjá pápa​beiggj​anum vísir, at talan er ikki um persón, sum hevur alla ogn sína kontant heim, men um persón, sum hevur lítla inntøku og nakað av peningi innistandandi. Men innistandandi ognin og inntøka hans​ara geva ikki rúmd fyri peningaflutningi av hesi stødd, uttan mun til um talan hevði verið um lán ella gávu. Ognaruppgerðir og sjálvuppgávur (fyri 1995 og 1996) hjá T sýna,  at hann í 1995 hevði kr. 166.643 í inntøku, og í 1996 hevði hann kr. 93.181 í inntøku. Innistandandi í peninga​stovni var ultimo 1995 kr. 39.808 og ultimo 1996 kr. 32.694 kr. Hvørki inntøkan ella ognin eru so munandi upphæddir, at tær geva grundarlag fyri, at T kann hava givið skattgjaldaranum tær 124.757 kr. í 1996, sum talan er um. Eisini vísa skjølini, at hann tekur lán til umvælan av húsunum. T var um hetta mundið vorðin pensjónistur, og tykist tað nevndini ósannlíkt, at maðurin hevði tikið lán til hesa umvæling, um hann átti nógvan kontantan pening liggjandi heima.  

Ei heldur eru nøkur skjøl løgd fram, sum stuðla undir, at skattgjaldarin skal hava fingið peningin sum lán. Einasta prógv fyri, at peningur kemur frá T, eru tær 38.000 kr., sum fluttar vóru skatt​gjald​aranum 17.10.96 og sum hava beinleiðis samband við lánið, sum T tók til útskiftan av yvirtromini á húsunum. Men ei heldur í mun til hendan pening eru nøkur prógv fyri, at talan er um lán frá T til skattgjaldaran.

Tá umstøðurnar soleiðis ikki á nakran hátt tala fyri, at peningurin uppá 124.757 kann vera givin skattgjaldaranum sum gáva ella lán frá T, og tá Toll- og Skattstovan hinvegin hevur kunnað víst á, at tað er mest sannlíkt (grundet formodning), at talan er um skattskylduga lønarinntøku, avgjørdi Skatta- og avgjaldskærunevndin at geva Toll- og Skattstovuni viðhald í kæruni. Hetta merkir, at allar tær 124. 575 kr. vera at skatta sum lønarinntøka av húsa​smíðs​virkseminum hjá skattgjaldaranum. Orsakað hesum verður mvg. uppgerðin fyri 1996 eis​ini at hækka tilsvarandi og soleiðis, sum Toll- og Skattstovan hevur fráboðað í avgerð síni frá 12.07.2002.

Avgerðin hjá Skatta- og avgjaldskærunevndini er endalig innan fyrisitingina. Samsvarandi § 25, stk. 5 í lógini um Toll- og skattafyrisiting kunnu avgerðir hjá Skatta- og avgjaldskærunevndini leggjast fyri Føroya Rætt, men skal hetta verða gjørt innan 3 mánaðar frá hesi fráboðan.” 

